
MOZZJONI GĦAL RIŻOLUZZJONI TAL-PARLAMENT EWROPEW

dwar il-Proċess ta’ Bologna u l-mobilità ta’ l-istudenti
(2008/2070(INI))

Il-Parlament Ewropew,

– wara li kkunsidra l-Artikoli 149 u 150 tat-Trattat KE,

– wara li kkunsidra l-Komunikazzjoni mill-Kummissjoni bit-titolu “Inwasslu għar-riżultati 
ta’ l-Aġenda ta’ Modernizzazzjoni għall-Universitajiet: l-Edukazzjoni, ir-Riċerka u l-
Innovazzjoni”, (COM(2006)0208),

–  wara li kkunsidra l-Komunikazzjoni mill-Kummissjoni bit-titolu "Ewropa Globali: 
nippermettu lill-universitajiet jagħtu l-kontribut sħiħ tagħhom lill-Istrateġija ta' 
Lisbona"(COM (2005)0152),

– wara li kkunsidra r-rapport bit-titolu “Focus on the structure of higher education in Europe 
National trends in the Bologna Process” - 2006/07, Eurydice, Kummissjoni Ewropea, 
2007,

– wara li kkunsidra l-istħarriġ ta’ l-Eurobarometer dwar "Perceptions of Higher Education 
Reforms", Kummissjoni Ewropea, Marzu 2007,

– wara li kkunsidra l-pożizzjoni tiegħu fl-ewwel qari tal-25 ta’ Settembru 2007 dwar il-
proposta għal regolament tal-Parlament Ewropew u tal-Kunsill dwar il-produzzjoni u l-
iżvilupp ta’ statistiki dwar l-edukazzjoni u t-tagħlim għal tul il-ħajja1,

– wara li kkunsidra l-Artikolu 45 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Kultura u l-Edukazzjoni u l-opinjoni tal-
Kumitat għall-Baġits (A6-0000/2008),

A. billi l-għanijiet tal-proċess ta’ Bologna huma li tiġi stabbilita żona Ewropea għal 
Edukazzjoni Ogħla sa l-2010, inklużi r-riformi ta’ l-edukazzjoni ogħla, l-eliminazzjoni ta’ 
l-ostakli li baqa’ għall-mobilità ta’ l-istudenti u ta’ l-għalliema, u t-titjib tal-kwalità, ta’ l-
attrattività u tal-kompetittività ta’ edukazzjoni ogħla fl-Ewropa, 

B. billi l-mobilità ta’ l-istudenti għandha tibqa’ wieħed mill-elementi ewlenin tal-proċess ta’ 
Bologna,

C. billi l-mobilità ta’ l-istudenti tifforma valuri ġodda kulturali, soċjali u akkademiċi u 
toħloq opportunitajiet għat-tkabbir personali u għat-titjib taċ-ċansijiet ta’ impjieg fil-livell 
nazzjonali u internazzjonali,

D. billi l-mobilità ta’ l-istudenti tmur lil hinn minn dak li jistgħu jilħqu l-istudenti, ir-
riċerkaturi u staff ieħor, anke jekk l-ostakli jkunu magħrufa sew, u jkunu ġew indikati 

                                               
1 Testi adottati, P6_TA(2007)0400.

ripetutament mill-partijiet interessati involuti fid-dibattitu,

E. billi għandha tingħata attenzjoni partikolari għall-iffinanzjar xieraq tat-tagħlim, għall-
ispejjeż ta' l-għejxien u għall-mobilità ta’ l-istudenti, 

F. billi hija meħtieġa dejta statistika affidabbli dwar il-mobilità ta’ l-istudenti sabiex isiru 
osservazzjonijiet, paraguni u evalvazzjonijiet kif ukoll sabiex jiġu żviluppati politiki u 
miżuri adegwati, 

G. billi r-rikonoxximent li t-tagħlim informali u mhux formali jifforma s-sinsla ta’ l-
istrateġija tat-tagħlim għal tul il-ħajja u tat-tagħlim għall-adulti, u għalhekk huwa 
importanti f’dan il-proċess,

H. billi l-għażla li wieħed jitlaq minn pajjiżu m’għandhiex tkun imfixkla minn xi ostaklu 
amministrattiv, finanzjarju jew lingwistiku,

I. billi huwa urġenti li l-universitajiet jiġu riformati u modernizzati f’termini ta’ kwalità, ta’ 
l-struttura ta’ l-istudji, ta’ l-innovazzjoni u tal-flessibilità,

J. billi l-kwalità tat-tagħlim hija importanti daqs il-kwalità tar-riċerka,

K. billi sistemi differenti nazzjonali ta’ rikonoxximent jikkostitwixxu ostaklu importanti 
għat-trattament indaqs ta’ l-istudenti,

L. billi huwa urġenti li jiġi implimentat, ikkoordinat u promoss approċċ koerenti fost il-
pajjiżi kollha li ffirmaw il-Proċess ta’ Bologna,

1. Iqis li ż-żieda fil-mobilità ta’ l-istudenti għandha tkun prijorità fil-kuntest tad-definizzjoni 
mill-ġdid ta’ l-għanijiet il-kbar tal-Proċess ta’ Bologna lil hinn mill-2010;

2. Jenfasizza li sabiex tinkiseb il-mobilità ta’ l-istudenti, għandhom jittieħdu azzjonijiet 
f'oqsma differenti ta' politika;  bosta aspetti li jikkonċernaw il-mobilità jmorru lil hinn 
mill-iskop ta’ edukazzjoni ogħla u jirrigwardaw l-iskop ta’ l-affarijiet soċjali u finanzjarji, 
u tal-politiki ta’ immigrazzjoni u viżi;

3. Huwa konvint li l-metodu ta’ konsultazzjoni użat mill-partijiet kollha interessati involuti 
fil-proċess għandu jibqa' jintuża: l-istituzzjonijiet kif ukoll ir-rappreżentanti ta’ l-istudenti 
għandhom jikkoperaw mill-qrib sabiex jittrattaw l-ostakli li baqa’ għall-mobilità u l-
problemi relatati ma' l-implimentazzjoni tal-Proċess ta' Bologna;

4. Jiġbed l-attenzjoni li waqt li jkun implimentat il-Proċess ta’ Bologna, għandha tingħata 
attenzjoni partikolari lill-koperazzjoni u lill-koordinazzjoni mill-qrib u b’mod intensiv 
maż-Żona ta’ Riċerka Ewropea; 

Mobilità ta' l-istudenti: Kwalità u Effiċjenza

5. Jinsisti fuq il-ħtieġa urġenti għal statistika ta’ paragun u affidabbli dwar il-mobilità ta’ l-
istudenti, bħal indikaturi, kriterji u limiti ta’ referenza komuni, sabiex jingħeleb in-nuqqas 
attwali ta’ dejta u jiġi promoss l-iskambju ta’ prattiki tajba;

6. Jistieden lill-universitajiet sabiex itejbu l-kwalità ta’ l-informazzjoni provduta, kemm 
għall-istudenti ġodda u kemm għal dawk li jispiċċaw kors; l-universitajiet u l-Aġenziji 
Nazzjonali ta’ l-Erasmus għandhom jikkollaboraw ma’ l-organizzazzjonijiet ta’ l-
istudenti sabiex l-informazzjoni kollha neċessarja tkun disponibbli fil-ħin opportun; 

7. Jiġbed l-attenzjoni għall-importanza ta’ tutela għall-integrazzjoni soċjali u kulturali ta’ l-
istudenti ġodda; 

8. Jenfasizza l-importanza ta’ korsijiet intensivi fil-linġwi li jiġu offruti lill-istudenti ġodda, 
kemm qabel, kif ukoll waqt il-perjodi ta’ studju ta’ l-Erasmus;

Riforma ta’ l-edukazzjoni ogħla u modernizzazzjoni ta’ l-universitajiet: kwalità, 
innovazzjoni u flessibilità

9. Jistieden lill-universitajiet Ewropej biex jirriformaw il-kurrikulu b’mod innovattiv u 
ambizzjuż: kontenut ambizzjuż u ristrutturar ta’ l-organizzazzjoni huma kruċjali għall-
mobilità ta’ l-istudenti; għandu jkun introdott “perjodu ta’ studju għall-mobilità” li 
jippermetti lill-istudenti jmorru  jistudjaw barra minn pajjiżhom; 

10. Jenfasizza l-irwol essenzjali tal-kwalità u l-eċċellenza tat-tagħlim: għalliema kwalifikati 
fis-setturi kollha ta’ studji li huma sabiex l-istudji jkunu attraenti u jiksbu l-għanijiet tal-
Proċess ta' Bologna;

Iffinanzjar u investiment fil-mobilità ta’ l-istudenti u fid-dimensjoni soċjali

11. Jitlob sabiex tiġi provduta assistenza speċjali għall-istudenti minn gruppi żvantaġġati fis-
soċjetà, pereżempju, proposta għal akkomodazzjoni rħisa u deċenti; ħafna drabi, wara l-
wasla jkun meħtieġ aktar appoġġ;

12. Jistieden lill-Istati Membri u lill-awtoritajiet kompetenti sabiex jiggarantixxu aċċess 
indaqs u universali għall-mobilità permezz ta’ proċeduri sempliċi, flessibbli u trasparenti 
ta’ għoti ta’ fondi u permezz ta’ appoġġ finaznjarju addizzjonali għal destinazzjonijiet 
b'infiq għoli;

13. Jiġbed l-attenzjoni għall-fatt li għandhom jiddaħħlu u jkunu promossi mezzi ġodda ta’ 
ffinanzjar għall-mobilità ta’ l-istudenti bħal self mingħajr interessi u/jew self trasferibbli; 

14. Jistieden lill-universitajiet Ewropej sabiex jikkoperaw mas-settur privat (eż. 
organizzazzjonijiet ekonomiċi jew tan-negozju bħall-kmamar tal-kummerċ) sabiex 
jinstabu mekkaniżmi ġodda u effettivi ta’ kofinanzjar tal-mobilità ta’ l-istudenti f’kull 
ċiklu (baċellerat-masters-dottorat);

15. Jissuġġerixxi djalogu li jħalli l-frott u skambju minn żewġ naħat bejn il-kumpaniji u l-
universitajiet sabiex jaħsbu dwar sħubijiet innovattivi u biex jesploraw modi ġodda ta’ 
koperazzjoni;

Kwalità u rikonoxximent sħiħ tad-diplomi

16. Jistieden lill-Kummissjoni u lill-Istati Membri sabiex jipproċedu bl-implimentazzjoni ta’ 

qafas legali Ewropew (eż. assigurazzjoni tal-kwalità u rikonoxximent tal-kwalifiki 
universitarji u tal-perjodi ta’ l-istudju) sabiex jistabbilixxu Żona Ewropea ta’ Edukazjoni 
Ogħla;

17. Għalhekk jenfasizza l-urġenza li tiġi stabbilita sistema komprensiva, unifikata u effettiva 
ta' trasferment tal-kreditu: il-kwalifiki ta’ l-istudenti u tan-nies ta’ skola għandhom ikunu 
trasferibbli b’mod faċli fl-Ewropa permezz ta' qafas komuni wieħed; 

18. Jappella sabiex ‘internships’ u esperjenzi oħra informali u mhux formali approvati mill-
universitajiet, jingħataw krediti ta’ l-ECTS u sabiex jiġu rikonoxxuti bħala parti integrali 
tal-kurikulu ta’ l-istudju; 

L-implimentazzjoni tal-Proċess ta’ Bologna fil-pajjiżi kollha kkonċernati 

19. Jistieden lill-awtoritajiet kompetenti ta’ l-Istati Membri u lill-universitajiet Ewropej 
sabiex jinkoraġġixxu u jħaddnu l-iskambju ta’ l-aħjar prattiki u ta’ inizjattivi ta’ trawwim 
ta’ kuxjenza;

20. Iħeġġeġ lill-Istati Membri sabiex jiffaċilitaw il-proċeduri tal-viża u sabiex inaqqsu l-
ispejjeż tagħhom għall-istudenti mobbli, speċjalment għal dawk li ġejjin minn Stati 
Membri tal-Lvant ta’ l-Ewropa u minn Stati Kandidati;

o

o    o

21. Jagħti istruzzjoni lill-President tiegħu biex iressaq din ir-riżoluzzjoni lill-Kunsill, lill-
Kummissjoni, u lill-gvernijiet u l-parlamenti ta' l-Istati Membri.

NOTA SPJEGATTIVA

1. Sfond

Il-Proċess ta’ Bologna, li tnieda fl-1999, huwa inizjattiva intergovernattiva li l-għan tagħha hu 
li tinħoloq Żona Ewropea ta’ Edukazzjoni Ogħla sa l-2010.  L-idea bażika hi li tkun iktar faċli 
għall-istudenti biex jagħżlu minn xelta wiesgħa ta’ korsijiet ta’ kwalità għolja u sabiex il-
korsijiet li jagħżlu jkunu rikonoxxuti kullimkien.   Għal dan l-għan, il-proċess ta’ Bologna 
jaħseb għall-tliet oqsma ta’ prijorità għal azzjoni: l-introduzzjoni ta’ “sistema ta’ tliet ċikli” 
(baċellerat/masters/dottorat), assigurazzjoni tal-kwalità, u rikonoxximent tal-kwalifiki u tal-
perjodi ta’ l-istudju.   Il-progress sabiex jinkisbu dawn l-għanijiet ġew diskussi fis-smigħ 
pubbliku dwar il-proċess ta’ Bologna li sar fl-4 ta’ Ottubru 2007 mill-Kumitat CULT. Aktar 
minn hekk, fis-6 ta’ Marzu 2008 l-PPE-DE organizza smigħ ieħor dwar din it-tema, bit-titolu: 
Higher education: from the Bologna process to educational governance in the 
EU?(Edukazzjoni ogħla: mill-proċess ta’ Bologna għal governanza edukattiva fl-UE?), u 
ippresediet is-Sra Doris Pack MEP. F’din l-okkazzjoni, tressqu ħafna ħsibijiet profondi 
interessanti rigward l-impatt tal-proċess ta’ Bologna fuq il-mobilità ta' l-istudenti. Tqajmu 
wkoll kwistjonijiet ewlenin differenti, bħall-irwol kruċjali ta’ governanza universitarja 
effiċjenti, l-importanza kbira tal-kwalità tat-tagħlim u l-kurikuli innovattivi jew il-ħafna sfidi 
komuni interni u esterni li l-edukazzjoni ogħla Ewropea għad trid tiffaċċja sabiex tibqa’ 
kompettittiva u ta’ suċċess fid-dinja globalizzata tas-seklu 21.

Il-Proċess ta’ Bologna se jimxi 'l quddiem permezz ta' programm ta' ħidma ggwidat minn 
konferenzi ministerjali biannwali: Praga 2001, Berlin 2003, Bergen 2005, Londra 2007 u 
Leuven/Louvaine-la-Neuve 2009. Dawn il-konferenzi huma preparati mill-Grupp ta’ Segwitu 
tal-Proċess ta’ Bologna1, li huwa ppresedut mill-pajjiż li attwalment ikollu l-Presidenza ta' l-
Unjoni Ewropea, u huwa appoġġjat mis-Segretarjat ta' Bologna, organizzat mill-pajjiż/i li 
jospitaw il-laqgħa Ministerjali li jkun imiss. 

L-element ewlieni sabiex il-koperazzjoni tal-Proċess ta' Bologna tkun suċċess huwa l-approċċ 
ta' sħubija li hemm wara l-proċess, kemm fit-tfassil tal-politika kif ukoll fl-implimentazzjoni. 
Illum, il-Proċess jiġbor flimkien 46 pajjiż, li kollha jieħdu sehem fil-Konvenzjoni Ewropea 
tal-Kultura, li tinkorpora b’mod flessibbli li jinvolvi wkoll organizzazzjonijiet internazzjonali 
u assoċjazzjonijiet Ewropej li jirrappreżentaw istituzzjonijiet ta’ edukazzjoni ogħla, ta’ 
studenti, ta' staff u ta' min iħaddem. Il-Proċess ta’ Bologna huwa eżempju tajjeb ta’ 
koperazzjoni Ewropea, kemm fi ħdan il-qafas ta’ l-UE kif ukoll barra minnu. 
Kulħadd jaf li edukazzjoni ogħla hija komponent bażiku għall-iżvilupp ta’ l-individwi.  Hija 
ttejjeb it-tkabbir soċjali, kulturali u ekonomiku, iċ-ċittadinanza attiva u l-valuri etiċi. 
Madankollu, sakemm l-Unjoni Ewropea għandha x’taqsam, l-edukazzjoni ogħla mhix waħda 
mir-responsabilitajiet tal-Kummissjoni tal-komunitajiet Ewropej: għadha pjuttost kwistjoni 
nazzjonali, u l-kompetenza għall-kontenut u għall-organizzazzjoni ta’ l-istudji tibqa’ fil-livell 
nazzjonali.
Madankollu, skond l-Artikolu 149 tat-Tratta ta’ Nizza, il-Komunità ser tikkontribwixxi għall-
iżvilupp tal-kwalità ta’ l-edukazzjoni billi tħeġġeġ il-koperazzjoni bejn l-Istati Membri, 

                                               
1 Il-Kummissjoni Ewropea tipparteċipa bħala membru sħiħ tal-Grupp ta’ Segwitu tal-Proċess ta’ 
Bologna, kif ukoll tal-Bord ta’ Bologna.

permezz ta’ ħafna azzjonijiet, bħall-wiegħda tal-mobilità għaċ-ċittadini, it-tfassil ta’ 
programmi konġunti ta’ studju, l-istabbiliment ta’ netwerks, l-iskambju ta’ informazzjoni jew 
it-tagħlim tal-lingwi ta' l-Unjoni Ewropea. 

2. L-approċċ tar-Rapporteur

Ir-Rapporteur hija partikolarment imħassba dwar il-mobilità ta’ l-istudenti fi ħdan l-Unjoni 
Ewropea u dwar l-impatt possibbli tal-proċess ta’ Bologna fuqha: iż-Żona Ewropea għal 
Edukazzjoni Ogħla l-ġdida qed tgħin sabiex tiżdied il-mobilità ta’ l-istudenti Ewropej jew qed 
taqta’ qalb l-istudenti u qed tfixkilhom? Wieħed m’għandux jinsa li l-mobilità hija wieħed 
mis-sitt objettivi speċifikati fid-Dikjarazzjoni ta’ Bologna, li l-firmatarji tagħha għandhom l-
intenzjoni li jippromovuha billi jegħlbu l-ostakli għal eżerċitar effettiv ta’ moviment ħieles, 
b’attenzjoni speċjali mhux biss għall-istudenti imma wkoll għall-għalliema, ir-riċerkaturi u l-
istaff amministrattiv. Għalhekk il-mobilità hija is-sinsla ta’ l-istabbiliment taż-Żona Ewropea 
għal Edukazzjoni Ogħla, kif ukoll hija waħda mill-kwistjonijiet prijoritarji fuq l-aġenda 2007-
2009.

Ir-Rapporteur tapprova l-approċċ progressiv adottat mill-Kummissjoni Ewropea u tappoġġja 
wkoll il-ħidma tagħha. L-Istati Membri għandhom ikunu appoġġjati fl-isforzi tagħhom sabiex 
jimmodernizzaw u jirriformaw b’mod innovattiv is-sistemi ta' l-edukazzjoni ogħla rispettivi 
tagħhom, li huma assolutament meħtieġa sabiex jiffaċċjaw l-isfidi tal-globalizzazzjoni.  

Madankollu, ir-Rapporteur hija mħassba dwar l-implimentazzjoni fil-passat u fil-futur tal-
Proċess ta’ Bologna, peress li numru ta’ żviluppi attwali li qed iseħħu f’xi Stati Membri, 
mhux qed jimxu fid-direzzjoni intenzjonata jew mixtieqa. Kważi għaxar snin wara t-tnedija 
tiegħu, ir-Rapporteur taħseb li wasal żmien ta' riflessjoni u ta’ dibattitu sa fejn għandhom 
x’jaqsmu l-kisbiet u l-fallimenti tal-Proċess ta’ Bologna. Għandu jiġi determinat kif is-sistemi 
edukattivi fl-Unjoni Ewropea nbiddlu minħabba l-Proċess ta’ Bologna, u anke kif dawn l-
iżviluppi u l-bidliet affettwaw il-kwalità ta’ l-edukazzjoni ogħla Ewropea.  
L-ewwel nett, ir-Rapporteur tixtieq tenfasizza li l-aċċess għal edukazzjoni ta’ kwalità għolja 
għandha tkun għażla għal kull ċittadin Ewropew, irrispettivament miċ-ċittadinanza, mill-pajjiż 
jew miż-żona tat-twelid.

Il-mobilità għandha ħafna effetti pożittivi mhux biss għall-individwu li jiċċaqlaq, imma wkoll 
għall-istituzzjonijiet ta’ edukazzjoni ogħla u għas-soċjetà kollha kemm hi. Aktar minn hekk, 
id-dimensjoni soċjali m’għandhiex tintesa: il-mobilità tipprovdi esperjenza imprezzabbli 
f'termini akkademiċi, kulturali u ta' diversità soċjali. Fl-aħħar nett, il-mobilità tiffaċilita n-
netwerking u l-koperazzjoni bejn l-istituzzjonijiet ta’ edukazzjoni ogħla, li huma assolutament 
neċessarji għall-iżvilupp kwalitattiv ta’ l-edukazzjoni ogħla Ewropea u ta’ l-istabbiliment tar-
riċerka.  

Ir-Rapporteur tixtieq tenfasizza u tiġbed attenzjoni speċjali dwar:
1. il-mobilità ta' l-istudenti: Kwalità u Effiċjenza 

2. ir-riforma ta’ l-edukazzjoni ogħla u l-modernizzazzjoni ta’ l-universitajiet: kwalità, 
innovazzjoni u flessibilità

3. l-iffinanzjar u l-investiment fil-mobilità ta’ l-istudenti u fid-dimensjoni soċjali

4. il-kwalità u r-rikonoxximent sħiħ tad-diplomi
5. l-implimentazzjoni tal-Proċess ta’ Bologna fil-pajjiżi kollha kkonċernati 

Għalkemm ir-Rapporteur tagħraf l-importanza kbira ta’ inizjattiva intergovermentali bħal din, 
hi tenfasizza li l-implementazzjoni tagħha hija frammentata wisq fil-livell nazzjonali. 
Għalhekk, għalissa għadu pjuttost diffiċli li tiġi rikonoxxuta l-“faċċata” Ewropea tal-Proċess 
ta’ Bologna, u għalhekk hemm bżonn li jitfassal qafas legali, filwaqt li jitqies dejjem il-fatt li 
l-istudenti jridu jkunu fil-qalba tal-kwistjonijiet u ta’ l-inizjattivi kollha fejn għandha x’taqsam 
l-edukazzjoni.   

